
AGAKIZA SI IGIKINISHO ( Igicye cya makuminyabiri  na kabiri )  

Ntangiye kino kiganiro mbashimira ko mukunda gufata umwanya wanyu kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami  wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Imana yongeye irasemerera ifite umubabaro  myinshi n’uburakari bwinshi ngo : ‘’ Nimuve mu mikino n’imiteto, igihe mugezemo, si icyo gukina. Ni igihe cyo kwezwa, ni igihe cyo gusiganywa. Kandi, uzasiganywa neza ni we uzagororerwa. Hagiye gukora intwarane. Intwari zimaze kunanirwa zavuyemo, hasigaye intwarane.  Abasinziriye bakanguke babe maso bave mu bitotsi. Mukanguke mbone uko mbamurikira. Abantu barasinziriye ibitotsi byo kubica. (Kandi mumunye ko gusinzira mu buryo bw’Umwuka ko ari ukuba kure y’Imana). Abaryamye ni babyuke, ni bakanguke burenda guca. Abicaye nibahaguruke. Muve mu mihango, mwinjire mu Gakiza nyakuri.  Nimufate ibihe byo gusenga, ni mufate ibihe byo kunyegera. Mwiyinire mwisuzume. Abantu baracari ba mpemuke ndamuke. Ese murahemuka mwibaza ko musigaje kuramuka kangahe ? Akaga karaje, akaga kegereye abantu. ( Akaga, ni twe turi kukikururira kuko isi yimuye Imana yimika Satani, yubika Ijambo ry’Imana ariyo mategeko y’Imana, yimika amategeko ajanye n’irari ryayo) Ndabakunda nimwumve, ni cyo gituma nkomeza kuvuga. Ariko ngiye guceceka kuko ndavuga ntimwumva. Uzakora ibyo nshaka azagororerwa, ariko uzakomeza kwiyobora azahura n’akaga. Muvangure ibivanze. Unkorera ave mu bidatunganye.  

Ndiho neza umugeni aratashe byihuse. Ndiho ntambagira mw’isi yose nca imanzi ku bana banjye kugirango hatazagira uwo nibagirwa. Harabagiye gusigara mw’isi kandi bari kuri liste y’abazazamuka kuko bibereye mu ntege nke . Muve mu ntege nke no mu gushidikanya, nimwambare imbaraga, igihe kiri bugufi. 

Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nidukomeze twambare imbaraga kuko igihe cyo guhemba no guhana kiri bugufi ‘’. 

 Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “.  

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     

Twibutsanye rero ko ari icyumweru cya makuminyabiri na kabiri tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye. Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere n’iyakabiri,  twaraziganiriyeho mu buryo burambuye. Kuva mu byumweru 3 bishize, twatangiye  kuganira ku ntambwe ya 3 ariyo Gusezerana. 

Twavuze ko ntababasha kugendana ngo bafatanye urugendo batasezeranye. Twavuze ko natwe kugirango tugendane n’Umutware wacu Yesu-Kristo, tugomba kugiranira amasezerano yihariye. Tugomba kumusezeranya mbere na mbere guhinduka ibyaremwe bishya kandi duhinduwe na we. Tugomba icya kabiri kumusezeranya kumukorera dukorana na we. Ibi byose tuzabishobozwa no kwemera  kwakira  ubuntu bw’Imana bugizwe n’Ijambo rye, Imbabazi z’Imana ndetse n’Imbaraga  z’Imana ari wo Mwuka Wera. Tuzabishobozwa kandi no kwemera  kugendana n’Imana amanywa n’ijoro, tukemera  kwomatana na we ari ko kuba maso.

Ubushize, twatangiye  kuganira ku miterere Imana idushakaho kugirango yemere gusezerana natwe, ndetse yemere no gukomeza amasezerano  yaduhaye .  Twavuze ko  kuva kuri Adamu na Eva ko Imana yagiye iha abantu amasezerano, kandi ko yagiye iyakomeza ku babashije kugendera mu mategeko y’Imana, bakayizera, bakubaha Imana, bakayumvira muri byose. No muri bino bihe turimo, Imana iracari ya yindi. Imana ntija ihinduka ngo yivuguruze. Conditions yaha abakera ni zo n’uno munsi aduha kugirango tubashe kugiranira amasezerano kandi akomezwe imbere y’Imana. Twavuze ko Imana idusaba kuba turi abantu bahagarara kw’Ijambo ryose twabwiye Imana, tukareka kuba abantu bahindagurika. Tugomba kuba turi abanyakuri kandi turi incuti nyancuti z’Imana. Tugomba kwirinda gukinisha Agakiza cyangwa kukagira Agakingirizo ko guhaza ibyipfuzo byacu. Tugomba kureka kuza mu Gakiza tumeze nk’abaje gutata Imana cyangwa kuyigerageza  nk’uko Abanyistraeli babigenjeje bava muri Egiputa.  Uno munsi, turakomeza icyo kiganiro twatangiye  kuko hari ibindi Imana idusaba tutavuzeho ubushize. 
Ibindi Imana idushakaho kugirango dusezerane na yo ni ibi : 

· Imana isezerana n’abejejwe 
· Imana isezerana n’abayiciriye bugufi 

· Imana isezerana n’abanyabwenge 

· Imana isezerana n’abayizera 

4.  Kugirango Imana iduhe amasezerano kandi iyakomeze, biradusaba  guhora twiyeza 

Guhora twejeje,  mu by’ukuri, ni cyo cya mbere Imana idushakaho, ni na cyo nari guheraho. Tuba twarakiganiriyeho ubushize, ahubwo nari nacibagiwe, none ndashimira Imana kuba yakinyibukije. 

Umutima wejeje, ni umutima utagira ikizinga, ni umutima utagira n’umunkanyari. Ni wa mutima Yesu yishimira azabana na wo iteka ryose. Uwo, ni wo mutima ukijijwe, wakize indwara wavukanye, nk’uko twabisobanuye mu gice kijanye n’ingene dukizwa, ko umuntu avukana kwipfuza n’ubwoba ku bw’icyaha cy’inkomoko avukana cyo kwikunda.
Mu Befeso 5 : 25-26, Ijambo ry’Imana riratubwira ingene Umwami Yesu azatwara Itorero rye rimeze : ’’ Yesu Kristo yakunze Itorero rye araryitangira ngo aryeze, amaze kuryogesha amazi n’Ijambo rye, aryishire rifite ubwiza, ridafite ikizinga cyangwa umunkanyari cyangwa ikintu cyose gisa gityo, ahubwo ngo ribe iryera ridafite inenge ‘’. Umwami Yesu azatwara Itorero rye ryarakijijwe, ritakirwaye. Azaritwara rikomeye, ryuzuye imbaraga z’Umwuka Wera. 
Uwo ni wo mutima wejeje Yesu azatwara. Kandi uwo ni wo azasezerana na wo, kuko atazanatwara iwe mw’i juru, umutima adafitaniye na wo amasezerano. Umutima wejeje rero ni umutima utagira ikizinga. Ikizinga ni icyaha, ni umucyafu. Ni umutima kandi utagira umunkanyari. Umunkanyari, ni umubabaro wo mu mutima. Umutima ufite umunkanyari, ni umutima ukomeretse, ni umutima utishimye, ni umutima wuzuye agahinda n’inzigo, ni umutima ushaririye utababarira, ni umutima wuzuye imyidogo, uhora witotomba. Ni umutima utanyurwa,  wikunda, wuzuye ishari no kwipfuza. Mu magambo makeya, ni umutima wiraburaniwe, utagira amahoro, utagira urukundo n’umunezero.     
Umutima wejeje rero, ni umutima utagira icyaha, ni umutima wuzuye amahoro, urukundo n’umunezero. Imana irashaka ko duhinduka abere, ndetse n’imibiri yacu ikaba yejeje. Imibiri yejeje, ni imibiri idakoreshwa ibyaha n’iby’isoni nke. Ni umubiri utakigegwa n’irari, utagitegekwa n’ikintu icyaricyo cyose. Ni umubiri wemera kugendera mu mategeko y’Imana gusa. Umuntu umeze atyo, yejeje ku mutima no ku mubiri, ni we Imana inezerererwa, igasezerana na we, ikamwicaramo, ikamugira ubuturo bwe. Kwiyeza, ni ugusaba imbabazi Imana ikakweresha amaraso y’Umwana we Yesu-Kristo, ni no gusoma Ijambo ry’Imana, rikaguhindura ibitekerezo kuko Imana iriherekeresha Umwuka we Wera. Ijambo riri muri Yakobo 1 : 22-23 riratubwira riti‘’Mwabyawe ubwa kabiri mutabyawe n’imbuto ibora ahubwo mwabyawe n’imbuto itabora, mubiheshejwe n’Ijambo ry’Imana rizima rihoraho’’. 
Kwiyeza, ni ko gukingurira umutima wacu Imana ikawuturamo. Kwiyeza rero, tugomba kubigira umucyo. Umwami Yesu ahora ku mwango w’umutima wacu adodora kugirango yinjire abane natwe. Aho, aba ashaka kuvuga ko ahora atwinginga kugirango twihane abashe kubana no kugendana natwe. Nibuka umunsi natura ibyaha byanjye ubwa mbere nkimara gukizwa, ijambo Imana yambwiye sinzapfa ndyibagiwe. Yarambwiye, ngo ‘’nari raripfuje kugendana nawe kuva kera ariko nari narakubuze, none kuva uno munsi umbereye incuti. Ni na wo munsi Imana impa amasezerano yo kuyikorera kuko yarambwiye na none, ngo incuti ikugeza ku yindi, ngiye kugutuma ku boroheje n’abakomeye ‘’. 
Imana, biragaragara ko isezerana n’abihanye bagasaba imbabazi bakezwa. Ibi turabibona neza mw’Ijambo ry’Imana. Nk’uko twabivuze, Imana tukiriho, yadusezeranije amahoro ndetse no kuyikorera. Muri Yesaya 48 : 22, Imana iratwibwirira iti : ‘’Nta mahoro y’abanyabyaha’’ . Umunyabyaha, ntashobora kubona amahoro. Amahoro ni ay’abakiranutsi. 

Kandi tumenye neza ko umunyabyaha ko atabana n’Imana aba abana na Satani. Iyo rero umuntu akomeza gutwikira ibyaha bye akabihisha mu ndiba y’umutima we, aba yicaza Satani muri we. Ni cyo gituma abanyabyaha bamana ubwoba. N’Ijambo ry’Imana riri mu Migani 28 : 1, rirabitubwira neza riti : ‘’Umunyabyaha ahunga ari ntawumwirukanye, ariko umukiranutsi ashira ubwoba nk’intare. ‘’ 
Abanyabyaha rero nta mahoro bagira bahora basa n’abahahamutse. Bahora bikeka amabinga, i wabo, bihora ari biracitse. Umunyabyaha, ntagira amahoro kuko abana na Satani. Satani ni we uduteza ubwoba. N’ubu, ndi kubabwira aya magambo, umuntu utagira amahoro muri we, umuntu yamana ubwoba, umuntu ubura ibitotsi nta mpamvu, akarara akanuye utagiruti ararwaye, umuntu ahora abona ubuzima bwirabura, agahora abona ubuzima bugoye, rero abanyarwanda bobo bahora ari nta kigenda. Umuntu nyene ahora abona ata kigenda, akamana ubwoba bw’ejo hazaza, yisuzume yaratewe, arebe ikimutandukanya n’Imana kimubuza amahoro yihane. Kuko kubana n’ubwoba, ni cyo kimenyetso cya mbere cyo kubana na Satani. Kubana n’ubwoba rero, ni imwe mu ngaruka z’Icyaha. Kandi abanyabwoba, ni aba mbere bazaja mu muriro, bazajana n’inkozi z’ibibi zose ari bo banyabyaha. 
Ijambo ry’Imana riri mu Byahishuwe 21 : 8 riratubwira riti : ‘’ Abanyabwoba n’abatizera, n’abakora ibizira n’abicanyi, n’abasambanyi, n’abarozi n’abasenga ibishushanyo n’abanyabinyoma bose, umugabane wabo uzaba mu nyanja yaka umuriro n’amazuku ari yo rupfu rwa kabiri’’. 
Aya magambo y’Imana yose aratwereka ko amahoro twasezeranijwe tukiriho, ndetse n’Ijuru twasezeranijwe kubamo tumaze gupfa, byasezeranijwe, kandi bizabonywa n’abakiranutsi bafite imitima iboneye. Imitima iboneye, ni imitima itarimo uburiganya, ni imitima itarimo ubwibone n’agasuzuguro, ni imitima itarimo ubugambanyi, itarimo ishari n’inzigo, ni imitima yuzuye urukundo, amahoro n’umunezero. Iyo, ni yo mitima isezerana n’Imana, kandi, iyo ni yo mitima ibana n’Imana. 
Iyo twacumuye, tugomba rero guhora duca bugufi tugasaba imbabazi Imana n’abo twababaje bose, ndetse tukanababarira n’abatubabaje bose kugirango duhore twejeje. Ntitukabe abantu birarira ku bwo kwanga gusaba imbabazi, noneho tugahora twiha amahoro, tukirarira. Iyo dutinze mu mibereho nk’iyo, tugahora twumva gukora ibyaha atacyo bitwaye, imitima yacu irateba ikinangira igahinduka akahebwe. Nta kibi nko kwibaza ko uri umwere kandi wirabura. Ukumva uri maso kandi usinziriye. Ugahora wumva ubona kandi warahumye kera. Abantu nk’abo batisobanukirwa ngo bihane iyo bakosheje, ntibashobora kubana n’Imana. Tugomba guhora dusaba Imana ikaduhumura amaso ikatwereka uko tumeze n’uko duteye, ikatugenzura ikaturondora kugirango tubashe kwihana by’ukuri no kwisubiraho. Hari ibintu byinshi dukora ntitwumve ko bitugayisha imbere y’Imana. Tukumva turi abere kandi Imana yo atariko itureba. Turagize Imana ubugingo bwacu, duhore tuyibaza uko itureba n’uko itubona, ni ho tuzabasha guhora twerekeza mu nzira ija i Siyoni. N’ayo ahandi hoho nitwiyemeza kwiyobora muri ino nzira, tuzatambika amaguru tudatinze, dusange twaragenze muri ya nzira nyabagendwa ijana mw’irimbukiro. Twizirike ku Mana izaturengera muri byose kandi ni yo yo kutweza no kudutunganya, tugahinduka abere n’abaziranenge.     

5. Kugirango Imana iduhe amasezerano kandi iyakomeze, ishaka ko duhora tuyiciriye bugufi tukayubaha, tukayumvira.   

Kugirango kandi twizerwe n’Imana iduhe amasezerano kandi iyakomeze, biradusaba gucira bugufi Imana. Tukemera ko ari yo Mana ishobora byose, izi byose, kandi iyobora byose. Ni cyo gituma tugomba  guhora tugisha inama Imana mu byo tugiye gukora byose. Imana, ntabwo ibasha gusezerana n’abantu biyobora, bakora ibyo bishakiye, batemera kuba munsi y’ubutegetsi bwe. Ahubwo, abantu bigize ibyigenge, ikibategereje batigaruye, ni inkoni y’Uwiteka. Muri Luka 19 : 27, Umwami Yesu yaratubwiye ati : ‘’Kandi ba banzi banjye banze ko mbategeka, nimubazane hano mubicire imbere yanjye ‘’. Imana rero  iratubwira ko izasezerana n’abayumvira.  Muri Yesaya 55 : 2 b-5, Uwiteka aratubwira ati : ‘’Mugire umwete wo kunyumvira mubone kurya ibyiza, ubugingo bwanyu bukishimira umubyibuho. Mutege amatwi muze aho ndi munyumve, ubugingo bwanyu bubone kubaho. Nanjye nzasezerana namwe isezerano rihoraho, ari ryo mbabazi zidahwema Dawidi yasezeranijwe ‘’.  Imana rero isezerana n’abazi kuyitega  amatwi bakumva kandi bakumvira.     

Umuntu wakijijwe, ntabwo aba akiri uwe ngo yigenge, aba yarahindutse igikoresho cy’Imana. Ni bye, ntibiba bikiri ibye ngo abikoreshe uko ashaka, agomba kubikoresha mu bushake bw’Imana. Tugomba rero twebwe n’ibyacu kwiyegurira Imana kugirango icyizere Imana idufitiye, gikomeze gikure tube mu masezerano y’Imana. 

Imana mu masezerano yahaye abana be, harimwo kw’ Imana itugira inama ikatwiyigishiriza, natwe tukayiyoboka. Ijambo ry’Imana riri muri Zaburi ya 32 : 8  riratubwira riti : ‘’ Nzakwigisha nkwereke inzira unyura, nzakugira inama, ijisho ryanjye rizakugumaho.’’ 

Imana yishimira gusezerana n’abantu bamuciriye bugufi bakemera kwigishwa na we nk’uko Dawidi yabwiye Imana ati : ‘’ Uwiteka uje unyigisha inzira yawe, nanjye, nzajjya ngendera mu murava wawe ‘’.  ( Zaburi  86 : 11 ). Hari abantu usanga barigize ba nayuwa, babaye barebare, basumbye Imana, bumva ko barusha Imana ubwenge, noneho bagatangira bakiyobora. Kandi ikibabaje, ni uko usanga hari n’abiyobora mu murimo w’Imana, ntibemere kwigishwa ndetse no kuyoborwa n’Imana. Abo, ni abantu babaye abibone, bakibona n’imbere y’Imana.                       Nyamara, bamenye ko Imana itabasha kubana n’abantu nk’abo, gusezerana na bo hoho ni umugani. Ijambo ry’Imana muri Zaburi 119 : 21 riratubwira riti : ‘’ Uhana abibone ari bo bivume byiyobagiza ibyo wategetse ‘’.

No mu Migani 16 : 18, Ijambo ry’Imana riratubwira riti : ‘’ Kwibona kubanziriza kurimbuka, kandi umutima wirarira ubanziriza kugwa ‘’. Irindi rikatubwira riti : ‘’ Kubaha Uwiteka ni ko kwigisha ubwenge, kandi kwicisha bugufi kubanziriza icyubahiro ‘’. ( Imigani 15 : 33 ). 
6.  Kugirango Imana iduhe amasezerano kandi iyakomeze, ishaka ko tuba abanyabwenge.   

Kugirango twizerwe n’Imana, bidusaba kuba abanyabwenge. Ubwenge tuvuga hano, si ubwenge bwo kuba dufite za diplomes zihanitse. Ubwenge Imana idusaba ni ubwo kuyimenya. Abantu ntibabasha kubana ngo bagire ibyo basezerana gukorana batazinanye. N’Imana n’uko. Yo iratuzi, ngo izi n’umubare w’imishatsi iri ku mitwe yacu. Iratuzi kurusha uko twiyizi. Na twe rero tugomba kugira ishaka n’umwete byo kumenya Imana. 

Tugomba kumenya ibyo yanga natwe tukabyanga, tugomba kumenya ibyo akunda natwe tukabikunda. Tugomba kumenya amategeko n’amateka ye tukaba aribyo tugenderamo. Tukava mu byaha, tukemera ibyo adutegeka, tukava mu bibi, ni ko kumwubaha. Ni cyo gituma Bibiliya itubwira iti : ‘’Kwubaha Imana ni bwo bwenge, kandi kuva mu byaha ni ko kujijuka ‘’.  
Ubu bwenge Imana idushakaho, ni ubwenge bwo kuyimenya, tukamenya amategeko n’amateka ye. Tukamenya imbaraga zayo, tukamenya umugambi w’Imana kuri twe tukawugenderamo, tukawurangura. Hari abantu bitwa ngo barakijijwe batanazi n’impamvu yo kubaho kwabo, batazi icyo Imana yabateganirije kubakoresha kugirango binjire mu muhamagaro wabo. Abantu nk’abo ni injiji.    
Muri Hoseya 4 : 6, Imana iratubwira iti : ‘’ Ubwoko bwanjye burimbuwe buzize kutagira ubwenge. Ubwo uretse ubwenge, nanjye nzakureka we kumbera umutambyi. Ubwo wibagiwe amategeko y’Imana yawe, nanjye nzibagirwa abana bawe ‘’. Mu byukuri, umuntu utazi Imana, ntashobora no kuzabana nayo kuko ata n’amasezerano bazaba bafitaniye. Umuntu utazi Imana nta bugingo, kuko atabashije kuba mu bushake bw’Imana ku bwo kutabumenya. Utazi Imana abaho yigenga adategekwa n’Imana, ni ko kuba mu byaha, kandi tuzi ko nta banyabyaha bazaja mw’Ijuru. Umwami Yesu yabwiye Se we ubwe, mw’isengesho yadusengeye igihe cye cyo kubambwa kigiye kugera, aramubwira ati : ‘’Ubu ni bwo bugingo buhoraho ko bakumenya ko ari wowe Mana y’ukuri yonyine, bakamenya n’uwo watumye ari we Yesu-Kristo ‘’. ( Yohana 17 : 3 ). Uzi Imana, akamenya na Yesu-Kristo ari we Jambo rye, afite ubugingo buhoraho muri we, kuko afite muri we ikizahoraho iteka ryose. Imana yarivugiye ko byose bizashira, kiretse Ijambo rye, ni ryo rizahoraho iteka ryose. 
Ijambo ry’Imana riri muri Hoseya ritubwira umugabane w’abantu banga kumenya Imana n’amategeko yayo : 
‘’ Efurayimu atwazwa igitugu yaciwe intege n’urubanza kuko yishimiraga gukurikiza amategeko y’abantu. Ni cyo gituma mereye Efurayimu nk’inyenzi n’inzu ya Yuda nk’ikiboze ‘’. ( Hoseya 5 : 11 ). Urumva rero abantu bemera guhinduka imbata z’abandi bantu, bagakurikiza amabwire y’abantu nkabo, bakaba aribo batinya ha gutinya Imana, bafitaniye urubanza n’Imana. Abo, ni abantu badashobora gusezerana na we. 

Ngikizwa, nanjye byarangoye gufata umurongo neza ngo mbashe kugendana n’Imana. Nagize igihe navuga ko ari nko kujuragirika ntazi iyo ngana. Noneho umunsi umwe Imana irambwira ngo : ‘’Nyimba ushaka kugendana nanjye, ugendane ubwenge kuko njye singendana n’Injiji. Nutagendana ubwenge, nzakujugunya .’’
Imana yo ubwayo, iduhamagarira kugira ubwenge  mu Migani 8 : 4-10 iti : ‘’Yemwe bagabo ni mwe mpamagara, n’abana b’abantu ni mwe ijwi ryanjye ribwira. Yemwe mwa njiji mwe, ni mujijuke, namwe mwa bapfu mwe, nimugire umutima usobanukiwe. Nimwumve ngiye kuvuga ibikomeye, kandi umunwa wanjye, ndawubumburira kuvuga ibitunganye. Kuko akanywa kanjye kaja kavuga ukuri, kandi gukiranirwa ni ikizira kuri njye. Amagambo yo mu kanwa kanjye yose ni ayakiranuka. Nta buriganya cyangwa ubugoryi buyabamo. Asobanukira ujijutse, kandi atunganira ababonye ubwenge. Aho gushaka ifeza mutore ibyo nigisha. Mushake ubwenge kuburutisha izahabu nziza. ‘’
Imana ishaka ko tuyitega amatwi tukamenya Ijambo ryose ryaturutse mu kanwa k’Uwiteka Imana yacu, kuko ni kwo kuri kwonyene kubasha kutuyobora kukazatugeza ku bugingo buhoraho, ari yo masezerano y’iteka ryose. Uku ni ko kumenya ubwenge buruta  kumenya gushakisha kubona ubukire bwo muri ino si.    

7. Kugirango Imana iduhe amasezerano kandi iyakomeze, ishaka ko tuba abantu bayifitiye icyizere.    

Kugirango twizerwe n’Imana, bidusaba kuba abantu bafite ukwizera kutanyeganyega mu Mana imwe rudende. Imana ntibasha kubana n’abantu bayibangikanya n’izindi mana zabo zitagira umumaro. Imana yo ubwayo n’ijwi ryayo yaratwibwiriye muri message ya 15 yampaye iduhamagarira kwizera mu Mana imwe rudende iti : ‘’ Ndabakunda naho mufite intege nkeya. Ariko icyo ntabasha kwihanganira, ni ukutanyizera. Ibi byicya imibanire yose twari dufitaniye, kuko ntawujana n’uwo atizeye. Icyo mudasobanukiwe ni igiki ko ndi Imana ishobora byose mu bushake bwanjye, kandi ko ndi Imana yikwiye, kandi ko ndi Imana isoza masezerano yose. Gusorezwa amasezerano, wewe nta kindi bigusaba atari ukunyizera. Kuko, ni ukwizera kwawe kutanyeganyega kuzatuma usorezwa amasezerano yose ‘’.  
Imana rero ntibasha gusezerana n’abantu batamwizera by’ukuri. Kandi ntabasha gukomeza amasezerano yasezeranye n’abantu, igihe cyose batamugaragariza ukwizera kutanyaganyega. Kuko umuntu utizera mu Mana, ntaba ari uw’Imana, aba ari uwa Satani. Imana yo ubwayo muri message ya 15, yarivugiye ati : ‘’ Igihe cyose mwiringira muri mwebwe cyangwa mu bandi, kuko amasezerano yatinze gusoza, gutakaza kwizera kwanyu, si ukuvuga rumwe na Satani muvuga ko Imana idashoboye byose. Yemwe abarushe n’abaremerewe musange Yesu. Ariko aho kunsanga, basanga ibitagira umumaro’’
Murumva rero abantu muhora mukinisha ukutizera, mugahora mwitotombera Imana,  muriho mwiciraho iteka, kuko Imana itabana kandi idasezerana n’abatagira ukwizera muri yo. 
Ijambo ry’Imana ihoraho riratubwira riti : ‘’ Mwebwe abarindwa n’imbaraga z’Imana ku  bwo kwizera, murindirwa Agakiza kiteguwe kuzahishurwa mu gihe cy’imperuka. Ni cyo gituma mwishima, nubwo ahari mukwiye kumara igihe gito mubabazwa n’ibibagerageza byinshi, kugirango kwizera kwanyu kugaragare ko kurusha izahabu igiciro cyinshi. Kandi kugira ngo kwizera kwanyu kugaragare ko ari uk’ukuri, amaherezo kuzabahesha ishimwe n’ubwiza n’icyubahiro, ubwo Yesu-Kristo azahishurwa. Uwo, mumukunda mutaramubona, kandi n’ubwo none mutamureba muramwizera, ni cyo gituma mwishima ibyishimo byiza bitavugwa, kuko muhabwa Agakiza k’ubugingo bwanyu ariko ngororano yo kwizera kwanyu’’. ( 1 Petero 1 : 5-9 ). 
Inyuma y’iri jambo ry’Imana risobanutse gutya, ndumva ata magambo menshi dufite kuvuga. Abizera, ni bo Imbaraga z’Imana zizarinda zikabahesha Agakiza k’ubugingo bwabo aribyo mahoro n’ubugingo buhoraho bihabwa abana b’Imana nyakuri. 
Tugomba rero kurundurira ubuzima bwacu mu Mana. Tugomba guhanga amaso Imana yo yonyene, tukayirukira muri byose, ni ho tuzabaho mu mahoro, ariryo sezerano Yesu yadusezeranije kuzashikira tukiri bazima. Mu  Bafilipi 4 : 5-6, Ijambo ry’Imana riratubwira riti : ‘’ Ntimukagire icyo mwiganyira, ahubwo, ibyo mushaka byose, bimenywe n’Imana mubisabiye, mubyingingiye mushima. Nuko, amahoro ahebuje rwose ayo umuntu yamenya, azarindire imitima yanyu n’ibyo mwibwira muri Kristo-Yesu’’. 
Imana ni yo igomba kuba ubuhungiro bwacu muri byose. Tugomba kugira imitima ihamye mu Mana, imitima ikomereye mu Mana idahungabanywa n’ikintu na kimwe. 
Zaburi ya 91 : 1, 9-10, iratubwira iti : « Uba mu rwihisho rw’Isumbabyose, azahama mu gicucu cy’Ishoborabyose. Kuko ari wewe buhingiro bwanjye Uwiteka. Wagize Isumbabyose ubuturo, nuko, nta kibi kizakuzaho, kandi nta cyago kizegera ihema ryawe. …………… »
Ubundi, mu yandi magambo, Imana irashaka ko tuba abaneshi ku bwo kwihangana twihanganira ibitugerageza by’uburyo bwinshi kugirango tubashe kunesha. Imana isezerana n’abanesha ntisezerana n’abaneshwa.  
 Ijambo ry’Imana riri muri Yakobo : 1, 2-7, 12 riratubwira neza riti : ‘’Bene Data, mwemere ko ari iby’igiciro rwose nimugurwa gitumo n’ibibagerageza bitari bimwe, mumenye ko kugeragezwa ko kwizera kwanyu ko gutera kwihangana. Ariko mureke kwihangana gusoze umurimo wako, mubone gutungana rwose mushyitse mutabuzeho na gato. Ariko niba hari umuntu muri mwe abuze ubwenge, abusabe Imana iha abantu bose itimana …. Ariko rero, asabe yizeye ari nta cyo ashidikanya, kuko ushidikanya ameze nk’umuraba wo mu nyanja , ujyanywa n’umuyaga ashushubikanywa. Umeze atyo, ye kwibwira ko azagira icyo ahabwa n’Umwami Imana, kuko umuntu w’imitima ibiri anamuka mu nzira ze zose. Hahirwa amuntu wihanganira ibimugerageza, kuko namara kwemerwa, azahabwa ikamba ry’ubugingo, iryo Imana yasezeranije abayikunda’’.  
Rero bene Data, ntituzabivuga uko bikwiriye. Kwizera , n’imwe mu ntwaro Imana itanga yo kunesha, kandi Imana ntiyabasha na rimwe kugira icyo isezerana, cangwa icyo ikorana n’abantu batagira kwizera. Ariko, abafite ukwizera gukomeye, amasezerano Imana yabasezeranije izayakomeza ishireho n’indahiro iyasoze mu gihe gikwiriye. Nk’Uko Ijambo ry’Imana riri muri Luka 1 : 45 ritubwira riti : ‘’ Kandi hahirwa uwizeye kuko ibyo yabwiwe n’Umwami Imana byose bizasohora ’’. N’ukuvuga ko abatizera, amasezerano yabo azahera, ntazasoza. N’Umwami Yesu yabwira abantu bamwirukira ati :  Bibabere uko mwizera. Nyimba wizeye gukira urakira , utabyizeye ntukira.   
Twariho tuganira ku kungene Imana idusaba kuba tumeze kugirango ibashe gusezerana natwe, ndetse ikomeze n’amasezerano yadusezeranije. Uno munsi, twujuje ikiganiro twatangiye ubushize . Twavuze ko Imana isezerana n’abantu bahagarara kw’Ijambo babwiye Imana, mbese  isezerana n’abahagarara ku masezerano bahaye Imana. Imana kandi isezerana n’abanyakuri, igasezerana n’incuti ze nyakuri. Uno munsi, twongeyeho ko Imana isezerana n’abejejwe, abicisha bugufi, abanyabwenge, n’abizera mu Mana imwe rudende, kandi bakizera badashidikanya.    

 Mu butumwa Imana yampaye kubagezaho, Imana iduhamagarira kugira ukwizera kutanyaganyega, twiringira mu Mana imwe rudende. 

UWITEKA IMANA YACU ARATUBWIYE ATI : 

Umwanya washitse aho ntazasubira kwemera ko abantu basubira i nyuma. Ni umwanya wo kumenya neza icyo uhitamo n’icyo ushaka.  ( Abaheburayo 10 ; 26-30 ), Abaheburayo 12;14-17), (Abaheburayo 6; 4-6 ).  Satani yahagurukiye abantu banjye. ( Zaburi 129 ). Ariko ndi Imana ishobora byose. Abazaguma muri njye, ntakizabashikira. Hagowe abaniha, abitotomba, abavuga izina ryanjye ariko ntibangandukire, ntibakire ijambo ryanjye. (Yohana 12; 44-50 ) Nzarinda gusa abana banjye, kandi mfite urutonde rwabo mu ntoke zanjye. Ndabarekeye akanya ngo mungarukire, ariko, mwitondere ibintu muhitamo buri munsi n’ingaruka zabyo. Imbere yanjye, nta muntu azazana impamvu. Kubera ko icyo mufite gukora gusa ni ukunyizera no kunyumvira. ( Yohana 3 ; 31-35) Ariko mwebwe abantu, ikibazo mufite, muzi ko muzi byose kandi mugatekereza ko mutazapfa. Nyamara, mumenye ko imbere y’intebe yanjye, nta mpuhwe nzaba ngifite. Umuntu wese azacibwa imanza n’ibyo yakoze. Hariho abavuga y’uko bagerageza, ariko gute umuntu agerageza kwizera ?. Ibintu ni bibiri : Urafite kwizera cyangwa ntugufite. Abafite ukwizera guhinduka uko iminsi ihinduka mu cyumweru, nta kwizera baba bafite imbere yanjye. Jye ntabwo mpindagurika nk’abana b’abantu. Ntabwo mpindugwa n’ibihe cyangwa humeurs zanyu. Nayo ibigeragezo muhura nabyo, bihari kugirango bibakomeze kandi bipime kwizera kwanyu. Ni nde wababwiye ko ubuzima buzama buryoshe ?. ( 1 Petero 1 ;6-9 ).

Umwana wanjye wese namuhaye umusalaba we, ariko, ni ku giti cyawe kuwuvana ku rutugu rwawe no kuworosha wiringira muri njyewe buri munsi. ( Matayo 10, 38-39 ) . Ntabwo ndi Imana yo ku cyumweru, ndi Imana ya buri gihe, ndi Imana ihoraho. Kandi, nsuzuma Imitima yanyu buri kanya. Mube maso, muhinde umushyitsi, mwiyeze, mube abere buri mwanya. Mwisuzume, nabahaye ubwenge n’umutima nama ngo mwisuzume mwimenye. 

Nimumbwire icyo mwitekerezaho. Mwibaza y’uko mukwiriye kuba impande zanjye ? Ko mukwiriye Yesu- Kristo, ko mukwiriye Umwuka wanjye wera ? Uwibaza ko abikwiriye aribesha. Kubera ko iyo mudafite ukwizera kutanyeganyega ntimuba muri abanjye. Ntabwo nabana n’abantu banyemera igihe bibashobokeye kandi bibanejereje gusa. Ikimbabaza, ni uko izina ryanjye ritava mu kanwa kanyu kandi imitima yanyu yuzuye kutizera mu bushobozi bwanjye no mu migambi yanjye. Ni mwicishe bugufi mwihane, mwemere amakosa yanyu. Nimwuname mupfukame mbababarire hakiri umwanya. Ntimupfe mupfiriye mu byaha mutarabona isura yanjye kubera kutizera kwanyu. Abazumva ino message ( ubutumwa ) mwese, muce bugufi , mwemere amakosa mwankoreye. Mwemere ububeshi bwanyu ku Gakiza kanjye. Mwarambesheye mu kudahinduka kwanyu. Mungira umubeshi kubera ukudahinduka kwanyu mukama muri bwa buryarya bwanyu. ( Abaheburayo 10 ; 19- 25 ).

Nimwisubireho bane banjye kuko nabahaye inzira. (Yohana 14; 6), Yohana 10; 7-9 )Ni musenge mu bigeragezo byanyu ariko ntimute kwizera. Ni muntakambire mu mibabaro yanyu no mu magogwa yanyu ariko ntimute kwizera. 

Ni muhamagare izina ryanjye mu mibabaro yanyu, ariko ntimute kwizera.
  Nuko, mpagaze hejuru y’umusozi wanjye, none ndambiwe n’uguhora  buri gihe mbabwira  ibintu bimwe hanyuma ntimubishire mu ngiro. Cyangwa mukabikurikiza icyumweru kimwe, mugishushe, hanyuma mugakonja, mukisubirira kuba abo muri bo ‘’ Abana ba Satani “. Kuko igihe cyose mutanyumvira , kandi muzi ibibi mukora, ntabwo muzi ko muba muriho musubira gukorana amasezerano na Satani ? Igihe cyose, mwiringira muri mwebwe cyangwa mu  bandi, kuko amasezerano yatinze gusohora, gutakaza kwizera kwanyu , si Ukuvuga rumwe na Satani muvuga ko Imana idashoboye byose. Yemwe abarushe n’abaremerewe, musange Yesu. Aho kunsanga, basanga ibitagira umumaro.  

Ugomba kumenya uruhande wegukira urwarirwo kuko  ibintu ni bibiri. Nyimba utari uw’Imana, uri uwa Satani. Nyimba lero mwitwa abana banjye, nta mpamvu ihari yo gushidikanya. Ndabakunda n’aho mufite intege  nkeya , ariko icyo ntabasha kwihanganira, ni ukutanyizera.  Ibi  byicya imibanire yose twari dufitaniye , kuko ntawujana n’uwo atizeye. Icyo mudasobanukiwe  ni igiki  ko ndi  Imana ishobora byose mu bushake bwanjye, kandi ko ndi Imana yikwiye , kandi ko ndi Imana isoza amasezerano yose.  Gusorezwa amasezerano, wewe nta kindi bigusaba atari ukunyizera. Kuko , ni ukwizera  kwawe kutanyeganyega  kuzatuma  usorezwa amasezerano yawe yose. Isi ni nini, ariko nta bana benshi mfite bampindukirira, igitondo, sasita na nimugoroba, bakaba arinjye bihishurira njyenyene, bakansenga  banganiriza ku buzima bwabo, ku  byo bafitemo intege nkeya, ku byabababaje. ….. n’ibindi.  Kuko nta busabane twabasha kugiranira igihe cyose mutambwiza  ukuri mu masengesho yanyu. 

Mube abaziranenge, kugirango Yesu umunsi azaziraho azatware abantu benshi . Kuko hahiriwe abazabona umuzuko wa mbere. Ntimube abapfapfa, ni munyemere , ntimugatwagwe n’ibigezweho, mu bihe byose ni mwemere  ijambo ryanjye riri muri  Bibiliya. Ntihakagire ababahendesha  amagambo yabo , kuko mwese mufite ubwenge bwo gusobanukirwa n’Ijambo ry’Imana. Ntimugakurikire abantu nk’impumyi, baba abana b’Imana cyangwa abataribo, nimukurikire njyewe njyenyene , munkurikirire mw’Ijambo ryanyje. Mwisuzume mumenye aho imirimo yanyu  izabajana, mumenye n’iyo ibyo muvuga bibayobora biberekeza, kuko, ibyo, ni byo bigize ubuzima bwanyu. Mubyiteho lero kuko icyo mukora cyose n’icyo muvuga cyose, kibagiraho ingaruka.  

Mu bihe byose, muhore mwihana, muhore mwiyeza, ni mube abere, kandi ikiruta byose, nimwuzure urukundo.  Uburire abantu bakora biyobagiza ko nje guhemba, ko nje kugororera abakoze neza. Igihe cy’igipimo kiraje, n’akayunguruzo karaje. Umuntu wese agomba kugira umwete wo kuba maso no kuba imbere yanjye.      Amen 

Imana yampaye n’amagambo ari muri Bibiliya ngo muyisomere mubashe gusobanukirwa kurusha n’ubutumwa bw’ubuhanuzi bw’Imana.

 Abafilipi 4 ; 5- 7 , 2 Petero 2 ;9-10, 1 Yohana  2 ,  Mariko 12 , Abaheburayo 12 , Yakobo 3 , Yakobo 2 ; 14-19 , 2 Timoteyo 2 ; 13 , 2 Abakorinto 11  , Abaroma  6 ,  Abaroma 6 ; 16 , 2 Samweli  10 . Yakobo 1 : 1- 12 , Luka 18 : 8, Matayo 22 : 1-14, matayo 25.   
Turagushimiye Mana ku bw’imbabazi n’urukundo udukunda, byatumye wicisha bugufi ukaza kuvugana n’ubwoko bwawe, kugirango uduhugurire kukugarukira no gusubira mu nzira nziza.  Amen
Imana yacu, isabye uwuzagerwaho n’ubu butumwa wese kubukwiragiza  hose uko ashoboye. Kuburira abandi ni inshyingano ya twese. Nutababurira, amaraso yabo uzayabazwa. Uburire abari hafi yawe n’abari kure yawe, itumanaho ryaraje.  Ubu butumwa, ntukabugire ubwiru. Imigisha n’imbabazi by’Imana bibane nawe.    ( Ezekiyeli 3 ;16-21 ).   

